TXOSTENA: ARABAKO ERRIOXAKO MAHASTIEN ETA ARABAKO TXAKOLINAREN EGOERA, 2021/08/27AN


Gaur egungo egoera Arabako Errioxan

Tenperatura oso altuko tarte bat, zenbait egun fresko eta abuztuarekin bat datozen erregistroak dituzten beste batzuk tartekatuta, behar adinako anplitude termikoa eta euriterik eza izan dira umotzearen lehen 15 egun hauetako joera meteorologikoa. Baldintza horiek egokiak dira prozesuaren garapen normalerako, eta prozesu hori, hain zuzen, kolorea aldaketarekin hasten da.

Une honetan, Arabako Errioxako mahasti azaleraren zatirik handiena kolore aldaketa betean dago (M2 egoera fenologikoa). Mahasti goiztiarrenak, eskualdearen hego-ekialdean, umotze prozesu betean daude jada (N egoera).

Egungo umotze unera iritsita, mahastia egoera ezin hobean dago, udan tenperatura epelak izan direlako, egun jakin batzuetan baino ez delako bero gehiegi izan eta, batez ere, tenperatura alde handia izan delako egunaren eta gauaren artean (anplitude termikoa). Horri eta aparteko osasunari esker, lukuek ale solteak eta landaredi ugaria dute, eta ondorioz uzta oso handia ez, baina kalitate bikainekoa izatea espero da.

Dena dela, ekainetik prezipitaziorik izan ez denez, ureztatu ezin izan diren mahastiak estres handiegia izaten ari dira. Egoera normalean, mantenugaiek lukurantz migratzen dute umotze prozesuan, baina ur gabezia larria duten mahasti horietan landarearen sustraietara bideratzen dira, landarearen biziraupena bermatzeko. Datozen bizpahiru asteetan ere euririk egiten ez badu, udan zehar izandako bilakaera perfektua eten egingo da, eta larriki kaltetuko da umotzea eta, ondorioz, aleak txikiagoak izango dira eta bildutako mahats kantitatea ere murritzagoa. Zorionez, ureztatu ahal izan diren mahastiak eta mahasti zaharrenak (normalean “basoan” daudenak) egoera ezin hobean daude gaur egun. Mahasti horiek sustrai garatuagoak dituzte, eta, beraz, lur bolumen handiagoa esploratzeko eta horizonterik sakonenetara iristeko gai dira, oraindik ere hezetasun pixka bat dagoen lekura.
Arabako Errioxaren ekialdean kokatutako mahastiek ere ekoizpen mugatuak izango dituzte, ekaineko zaparraden eta kazkabarraren ondorioz.

Guardiako lurzatiak dira batez ere, Lapuebla eta El Campillar artekoak, Lantziegokoak, Iekorakoak, Labrazakoak eta Gorrebustokoak. Loraketaren eta fruitua osatzearen artean izandako ur eta kazkabar prezipitazioek landaredia eta lukuak kaltetu zituzten neurri batean edo bestean, eta lukuko ale bideragarrien ehunekoa murriztu zen, eta horrek eragindako kalteak konponezinak izan dira kasu batzuetan.

Laburbilduz, Arabako Errioxarako uztaren kalitate bikainaren eta bolumen neurritsuaren aurreikuspenak mantentzen dira, salbu eta lehorteak eta ekaineko kazkabarrak kaltetutako mahastien kasuan; azken horien uzta murritzagoa izango da kazkabar ekaitzen epizentroarekiko gertutasunaren eta euri intentsitate handienaren arabera. Tempranillo barietate nagusiaren mahats bilketa orokorra hasi arte geratzen den hilabetean, baldintza termikoei eustea espero da, eta oso komenigarria litzateke euria botatzea, laborea freskatzeko eta umotzea modu egokian burutzeko.

Mahats bilketaren datei dagokienez, aparteko gertakaririk ez badago, hamabost bat egunetan abiatuko da. Barietate zuri goiztiarrenekin hasiko da: tempranillo zuria eta kanpoko Chardonnay eta Sauvignon Blanc. Ardo beltzaren bilketa, tempranillo beltzarena, ez da iraileko laugarren astera arte hasiko. Mahastizaintza Zerbitzuak aurreikusten du aurten uzta gutxienez hilabete luzatuko dela; beraz, baldintza normaletan, azken lukuak ez dituzte urriaren bigarren hamabostaldia igaro arte bilduko.

Aurreko kanpainan bezala, pandemia ez zabaltzeko protokoloei eutsiko zaie, eta are mahasti azalera handiagoan ahaleginduko da mahatsa baliabide mekanikoak erabiliz biltzen, formazio sistema bermatuak dituzten mahastietan, bilketa modu hori ahalbidetzen baitute.


Arabako Txakolinaren gaur egungo egoera

Aiaraldean, abuztuko azken egunak freskoak izan dira; egunen batean soilik hurbildu da tenperatura 30º C-etara, eta bizpahiru egunetan zirimiri apur bat izan da. Arabako Errioxan bezala, mahasti batzuetan ur gabezia dago, kanpaina lehorra izan baita hasieratik.

Mahatsaren osasuna bikaina da, eta ez dago ia mildiurik. Oidio onddoa dela eta egin behar izan dituzte esku hartze gehienak Aiaraldean aurten, Arabako Errioxan bezala.  Azken urteetan ikusten ari da Arabako txakolin eremuaren baldintzak Arabako Errioxakoen gero eta antzekoagoak direla, klima aldaketaren ondorioengatik ziurrenik: euriteak gero eta urriagoak eta gero eta intentsitate handiagokoak dira, eta tenperaturak muturrekoagoak urtaro guztietan, eta horrek eragina du errendimenduetan ez ezik, egiten diren ardoen izaeran ere.

Mahasti gehienak kolore aldaketa betea (M2) deritzon egoera fenologikora iristen ari dira edo iristear daude. Arabako Txakolinaren barietate nagusia, Hondarribi Zuri, datorren astean helduko da egoera horretara.

Datozen egunetako baldintza meteorologikoek markatuko dute mahats bilketaren hasiera, eta erabateko aldaketarik gertatzen ez bada, ez da iraileko hirugarren edo laugarren astera arte hasiko, eta Chardonnay edo Riesling barietateak izango dira lehenengoak. Jatorri deituraren barietate nagusia (Hondarribi Zuri) ez da irailaren amaierara arte umotuko, eta Petit Courvu barietatea, berriz, egun batzuk geroago.

Mahats bilketa hasi bitartean muturreko meteorologiak eragindako ezbeharrik edo gaixotasunik gertatzen ez bada, uzta neurrizkoa izango da, baina oso kalitate onekoa.

Mahastizaintza eta Enologia Zerbitzua datorren astean hasiko da mahastizain eta upategiei mahats bilketa noiz hasi jakiten laguntzeko eta haren baldintzen berri emateko urtero egiten dituen umotze jarraipenaren kontrolak egiten. Nahi duenak https://web.araba.eus/es/viticultura/boletines-maduracion web orrian argitaratutako datuak eskuratu ahalko ditu, informazio zehatzagoa izateko.

